
Shri Hayagriva Panjaram 2

શ્રીહયગ્રીવપઞ્જરમ્ ૨

દુગ્ધાબ્ધીન્દુહરાદ્રિકુન્દવપુષં  રક્તામ્બુજાક્ષં હરિં
રાકાપૂર્ણશશાઙ્કબિમ્બવિલસચ્છુભ્રાબ્જપીઠસ્થિતમ્  ।
હેષાવેદઘનધ્વનદ્ધ્વનિરવં બાલાર્કરક્તામ્બરં
મુદ્રાપુસ્તકશઙ્ખચક્રવિલસદ્બાહું  ભજેઽશ્વાનનમ્ ॥ ૧॥
પ્રણમ્ય શિરસા દેવં નારાયણમશેષગમ્ ।
રમાવક્ષોજકસ્તૂરીપઙ્કમુદ્રિતવક્ષસમ્ ॥ ૨॥
સર્વશાસ્ત્રાર્થતત્ત્વજ્ઞઃ પારાશર્યસ્તપોધનઃ ।
હિતાય સર્વજગતાં નારદં મુનિમબ્રવીત્ ॥ ૩॥
નાદવિદ્યાવિશેષજ્ઞં કર્પૂરધવલાકૃતિમ્  ।
મહતીનાદસન્તુષ્ટમાનસં મહિતં પરમ્ ॥ ૪॥
હિરણ્યગર્ભસમ્ભૂતં હિરણ્યાક્ષારિસેવિનમ્ ।
પુણ્યરાશિં  પુરાણજ્ઞં પાવનીકૃતદિક્તટમ્ ॥ ૫॥
વ્યાસ ઉવાચ-
દેવર્ષે નારદ શ્રીમન્ સાક્ષાદ્બ્રહ્માઙ્ગસમ્ભવ  ।
ભવાનશેષવિજ્ઞાનપારગસ્તપસાં નિધિઃ ॥ ૬॥
વેદાન્તપારગસ્સર્વશાસ્રાર્થપ્રતિભોજ્જ્વલઃ ।
પરબ્રહ્મણિ નિષ્ણાતસ્સચ્ચિદાનન્દવિગ્રહઃ ॥ ૭॥
જગદ્ધિતાય જનિતસ્સાક્ષાદિવ ચતુર્મુખઃ ।
હન્યન્તે ભવતા દૈત્યાઃ દૈત્યારિભુજવિક્રમૈઃ ॥ ૮॥
લોકાનુગ્રહકર્તા ત્વં ત્રૈલોક્યં તદ્વદાનઘ ।
મનુષ્યા ઋષયો દેવાઃ ત્વય્યેવ પરિસત્તમ ॥ ૯॥
કર્તા ત્વં લોકકાર્યાણાં પરત્ર પરિનિષ્ઠિતઃ ।

શ્રીહયગ્રીવપઞ્જરમ્ ૨

પૃચ્છામિ ત્વામશેષજ્ઞ નિદાનં સર્વસમ્પદામ્ ॥ ૧૦॥
સર્વસંસારનિર્મુક્તં આપદ્ઘ્નં શાન્તમાનસમ્ ।
યત્સર્વલોકહિતકૃત્ યત્પ્રશંસન્તિ યોગિનઃ ॥ ૧૧॥
યતશ્ચરાચરં વિશ્વં ધૃતં યેન મહામુને ।
સ્પૃહયન્ત્યુન્નતપ્રાપ્તિં  યસ્મિન્બ્રહ્માદિદેવતાઃ ॥ ૧૨॥
નિર્માણાવનસંહારા યતો વિશ્વસ્ય સત્તમ ।
યસ્ય પ્રભાવાદ્બ્રહ્માદ્યાઃ લભન્તે વાઞ્છિતં ફલમ્ ॥ ૧૩॥
દારિદ્ર્યનાશો જાયેત યસ્મિન્શ્રુતિપથં ગતે ।
વિવક્ષિતાર્થનિર્વાહો મુરવાન્નિસ્સરતે ચ ગીઃ ॥ ૧૪॥
નૃપાણાં રાજ્યહીનાનાં યેન રાજ્યં ભવિષ્યતિ ।
અપુત્રઃ પુત્રવાન્ યેન વન્ધ્યા પુત્રવતી ભવેત્ ॥ ૧૫॥
શત્રૂણામચિરાન્નાશો જ્ઞાનં જ્ઞાનેપ્સુનામપિ ।
ચતુર્વર્ગફલં યસ્ય જપાદ્ભવતિ સુવ્રત ॥ ૧૬॥
ભૂતપ્રેતપિશાચાદ્યાઃ યક્ષરાક્ષસપન્નગાઃ ।
જ્વરાદિવાતરોગાશ્ચ યસ્ય સ્મરણમાત્રતઃ ॥ ૧૭॥
મુચ્યન્તેઽરિવલશાર્દૂલ યદ્વાખિલજગદ્ધિતમ્ ।
તદેતદિતિ નિશ્ચિત્ય બ્રૂહિ મે સકલં ગુરો ॥ ૧૮॥
ઇત્યુક્તસ્તેન મુનિના વ્યાસેનામિતતેજસા ।
બદ્ધાઞ્જલિપુટો ભૂત્વા સાદરં વૈણિકો મુનિઃ ॥ ૧૯॥
નમસ્કૃત્ય જગન્મૂલં લક્ષ્મીકાન્તં પરાત્પરમ્ ।
નમોવાક્યૈઃ પુરશ્ચક્રે મન્ત્રેણાનેન વિષ્ણવે ॥ ૨૦
ઓઙ્કારોદ્ગીથરૂપાય ઋગ્યજુસ્સામમૂર્તયે ।
નમો હયોત્તમાઙ્ગાય  વાઞ્છિતાર્થં પ્રયચ્છ મે ॥ ૨૧॥
અજ્ઞાનતિમિરં છિન્ધિ જ્ઞાનમાશુ પ્રયચ્છ મે ।
દેહિ મે સમ્પદં દેવ હયશીર્ષ નમોઽસ્તુ તે ॥ ૨૨॥
ભૂતપ્રેતપિશાચાદીન્ છિન્ધિ દેવ જનાર્દન ।
જ્વરાદીન્સકલાન્ રોગાન્ નાશયાશુ રમાપતે ॥ ૨૩॥
દારિદ્ર્યં સકલં છિન્ધિ કુરુ સૌભાગ્યભાજનમ્ ।

શત્રૂન્નાશય દેવેશ હયશીર્ષ નમોઽસ્તુ તે ॥ ૨૪॥
મેધાં વિદ્યાં બલં પ્રજ્ઞાં સમ્પદં પુત્રપૌત્રકાન્ ।
દેહિ મે સકલં દેવ હયશીર્ષ નમોઽસ્તુ તે ॥ ૨૫॥
કર્કોટકમુખાન્ સર્પાન્ સવિષાન્વિલયં નય ।
અમૃતં કુરુ માં દેવ હયશીર્ષ નમોઽસ્તુ તે ॥ ૨૬॥
સ્ત્રીવશ્યં જનવશ્યં ચ રાજવશ્યં પરાત્પરમ્ ।
કુરુ દેવાઙ્ગનાવૃન્દસેવ્યમાનપદામ્બુજ  ॥ ૨૭॥
હંસાય પરમેશાય ચન્દ્રમણ્ડલવાસિને ।
નમો હયોત્તમાઙ્ગાય  વાઞ્છિતાર્થં પ્રયચ્છ મે ॥ ૨૮॥
ઋયજુસ્સામરૂપાય ઋતાય મહસે નમઃ ।
ઋક્ષેશ બિમ્બમધ્યસ્થરાજીવાસનભાજિને ॥ ૨૯॥
વેદવેદાન્તવેદ્યાય વેદાહરણકર્મણે ।
વાદાહવ મહાબાહો ભ્રંશિને બ્રહ્મણે નમઃ ॥ ૩૦॥
પ્રજ્ઞાપ્રદાયિને નિત્યં ભજતાં ભાવિતાત્મનામ્ ।
પ્રણવોદ્ગીથવપુષે પ્રણતિં  પ્રતિપાદયે ॥ ૩૧॥
મન્દારકુન્દસ્ફટિકમહનીયોરુવક્ષસે  ।
મનીષાપ્રદદેવાય મહાશ્વશિરસે નમઃ ॥ ૩૨॥
ઇતિ દ્વાદશમન્ત્રેણ નમસ્કૃત્ય જનાર્દનમ્ ।
પ્રાહ પ્રસન્નવદનઃ પારાશર્યમનિન્દિતમ્ ॥ ૩૩॥
નારદ ઉવાચ ।
સાધુ સાધુ ત્વયા પૃષ્ટઃ મુને સત્યવતીસુત ।
કૃત્સ્નાધ્વરાત્સમુદ્ધત્ય વિલોક્ય નિખિલાગમાન્ ॥ ૩૪॥
સંશોધ્ય સર્વશાસ્ત્રાણિ સમાલોક્યેતિહાસકાન્ ।
પુરાણમન્ત્રશાસ્ત્રાણિ મથિત્વા દર્શનાન્યપિ ॥ ૩૫॥
સર્વતસ્સારમુદ્ધૃત્ય તવ વક્ષ્યે યથાર્થતઃ ।
અવધાને મનઃ કૃત્વા  શ‍ૃણુ સત્યવતીસુત ॥ ૩૬॥
અશેષલોકહિતકૃદજ્ઞાનતિમિરાપહમ્ ।
અણિમાદિગુણોપેતં હયગ્રીવસ્ય પઞ્જરમ્ ॥ ૩૭॥

અર્ચ્યં બ્રહ્માદિભિર્દેવૈરનન્તાદ્વૈતકારણમ્ ।
ઉપાસ્યમાનં સતતં ઉમાજાનિમુખૈસ્સુરૈઃ ॥ ૩૮॥
બ્રહ્મહત્યાદિપાપઘ્નમપૂર્વફલદાયકમ્ ।
સારસ્વતાદિસંસૃષ્ટકારણં કવિતાવહમ્ ॥ ૩૯॥
સઙ્ગીતવિદ્યાનિલયં  શ્રુતિદં પુત્રદાયકમ્ ।
કિમુચ્યતે મહાભાગ પ્રભાવસ્તસ્ય શાશ્વતઃ ॥ ૪૦॥
યસ્ય પ્રભાવાદ્બ્રહ્માપિ બ્રહ્મત્વમગમત્પુરા ।
શમ્ભુશ્શમ્ભુત્વમાપન્નઃ શક્રશ્શક્રત્વમાગતઃ ॥ ૪૧॥
જપ્ત્વા યક્ષેશતાં પ્રાપ્તઃ કુબેરઃ પઞ્જરોત્તમમ્ ।
જપ્ત્વા બૃહસ્પતિસ્સમ્યગ્ધયગ્રીવસ્ય પઞ્જરમ્ ॥ ૪૨॥
હયગ્રીવપ્રસાદેન વાચસ્પત્યમવાપ્તવાન્ ।
પ્રાચીદિક્પાલતાં યાતઃ શ્રુત્વેદં પઞ્જરં પુરા ॥ ૪૩॥
અસ્માદન્યેઽ પિ દિક્પાલા તત્તત્સ્થાનં ગતા ધ્રુવમ્ ।
લબ્ધ્વોપદેશં ગિરિરાટ્ ᳐સૈનાપત્યં ગતો ગુહઃ ॥ ૪૪॥
સર્વક્ષત્રવધં ચક્રે રામશ્ચાસ્ય જપાન્મુને ।
રાજા બભૂવ સર્વેષાં શશાઙ્કોઽસ્ય પ્રભાવતઃ ॥ ૪૫॥
સૂર્યસ્તેજસ્વિતાં પ્રાપ્તો લબ્ધ્વેદં બ્રહ્મણોઽન્તિકાત્ ।
શુક્રસ્ય કવિતાસિદ્ધિં  પ્રાયચ્છચ્ચન્દ્રશેરવરઃ ॥ ૪૬॥
પ્રહ્લાદોઽસ્ય જપાદેવ તીર્ત્વા બાધામહામ્બુધિમ્ ।
ભક્ત્યા પરમયા યુક્તઃ કૈવલ્યં પરમં યયૌ ॥ ૪૭॥
ધર્મરાજ ઇતિ ખ્યાતિં  યમોઽપિ ગતવાન્ ધ્રુવમ્ ।
રામો દદાતિ સર્વેભ્યો જપાત્સકલસમ્પદઃ ॥ ૪૮॥
એતત્પઞ્જરમાહાત્મ્યં અનુભૂયોર્વશી ચિરમ્ ।
ખ્યાતિં  જગામ વેદેષુ બુધપુત્રઃ પુરૂરવાઃ ॥ ૪૯॥
લબ્ધ્વેદં પઞ્જરપ્રાપ્તિં  મુક્તિં  સમ્માનતો જપાત્ ।
ધર્માર્થકામમોક્ષાણામિદમેવ પરાયણમ્ ॥ ૫૦॥
પુરા સર્વાસુ વિદ્યાસુ નષ્ટાસુ પ્રલયે મુને ।

નારાયણો જગત્કર્તા રમાશ્રિતભુજાન્તરઃ ॥ ૫૧॥
નિઃસ્વાધ્યાયવષટ્કારં સ્વધાસ્વાહાવિવર્જિતમ્   ।
વિલોક્ય ભુવનં કૃત્સ્નં  કિમિતિ વ્યાકુલોઽભવત્ ॥ ૫૨॥
અન્વીક્ષ્ય વેદશાસ્ત્રાણિ નાપશ્યત્કિમપિ પ્રભુઃ ।
હયગ્રીવતનું પ્રાપ્ય સચ્ચિત્સુખમયીં  તતઃ ॥ ૫૩॥
નિષ્કલઙ્કશશિચ્છાયાં નિર્નિદ્રકમલેક્ષણામ્   ।
નિત્યામચિન્ત્યવિભવાં નીરાજિતપદાં સુરૈઃ ॥ ૫૪॥
ચન્દ્રમપડલમધ્યસ્થપુણ્ડરીકનિષેદુષીમ્ ।
શઙ્ખચક્રાક્ષવલયપુસ્તકોજ્જ્વલબાહુકામ્ ॥ ૫૫॥
પૂરયિત્રીં  જગત્કૃત્સ્નં  પ્રભયા દેહજાતયા ।
ઋષિભિઃ પ્રાક્તનૈર્ધ્યેયાં જ્ઞાનવિજ્ઞાનપૂરિતામ્ ॥ ૫૬॥
મનોવાગ્વિષયાતીતામાગમાન્તનિવાસિનીમ્ ।
શોકાત્તીર્ત્વા ગુણોન્મુક્તામવસ્થાત્રયવર્જિતામ્   ॥ ૫૭॥
સમ્યગ્વીરાસનાસીનસ્સાક્ષાચ્ચિન્માત્રવિગ્રહઃ ।
અધ્યાસીત્પઞ્જરં સ્વીયં વેદસારમચિન્તયન્ ॥ ૫૮॥
અષ્ટવારમિદં બ્રહ્મન્નષ્ટાવિંશતિસઙ્ખ્યયા   ।
આવર્તયન્ દદર્શાગ્રે પ્રણવં પઞ્જરોદ્ભવમ્ ॥ ૫૯॥
ગાયત્રી પ્રણવાજ્જજ્ઞે તતસ્સાઙ્ગાદયો  મુખાઃ ।
સ્મૃતયશ્ચ પુરાણાનિ સેતિહાસાનિ સત્તમ ॥ ૬૦॥
તસ્માદશેષવિદ્યાનાં નિદાનમિદમિષ્યતે ।
ઉપાદિશદ્ગિરીશાય હયગ્રીવસ્ય પઞ્જરમ્ ॥ ૬૧॥
અસ્માદવાપ્તવાનેતદ્બ્રહ્મા લોકપિતામહઃ ।
બ્રહ્મા મુનીનાં સર્વેષાં ગુહ્યં ચોપાદિશત્સ્વયમ્ ॥ ૬૨॥
અહમિન્દ્રાદિદેવાનાં તત્તત્સ્થાનપ્રસિદ્ધયે ।
ઉપદેશં તવાપ્યદ્ય દાસ્યામિ નિયતવ્રત ॥ ૬૩॥
ત્વયા સર્વેષુ લોકેષુ ખ્યાતિમેતદ્ગમિષ્યતિ ।
શઠાયાગુરુભક્તાય ચલાયાનાત્મવેદિને ॥ ૬૪॥

કૃતઘ્નાયાભિશપ્તાય કુલઘ્નાયાકૃતાત્મને
કથઞ્ચિદપિ નો દદ્યાદ્ધયગ્રીવસ્ય પઞ્જરમ્ ॥ ૬૫॥
અસ્ય સ્મરણમાત્રેણ સર્વં સિદ્ધ્યતિ ભૂતલે ।
શ્રીવાક્કામી વિશેષેણ ધારયેત્પઞ્જરોત્તમમ્ ॥ ૬૬॥
એકૈકમન્ત્રં પ્રત્યેકં પઠ્યં મન્ત્રોઽપિ ઇષ્યતે ।
તસ્માત્સર્વપ્રયત્નેન ધાર્યમેતચ્છુભેપ્સુભિઃ  ॥ ૬૭॥
ઋષિરસ્ય હયગ્રીવો દેવતા તુ સ એવ હિ ।
પ્રોક્તમાનુષ્ટુભં છન્દં સર્વદેવૈર્નિયુજ્યતે   ॥ ૬૮॥
ક્ષીરામ્ભોનિધિસઙ્કાશં કમલાયતલોચનમ્ ।
કલાનિધિકૃતાવાસં કર્ણિકાપીઠવાસિનમ્   ॥ ૬૯॥
જ્ઞાનમુદ્રાક્ષવલયશઙ્ખચક્રલસત્કરમ્ ।
ભૂષાકિરણસદોહનીરાજિતદિગન્તરમ્ ॥ ૭૦॥
વક્ત્રાબ્જનિર્ગતોદ્દામવાણીસન્તાનશોભિતમ્ ।
દેવતાસાર્વભૌમં તં ધ્યાયેદિષ્ટાર્થસિદ્ધયે ॥ ૭૧॥
હયગ્રીવઃ શિરઃ પાતુ લલાટં ચન્દ્રમધ્યગઃ ।
શાસ્ત્રદૃષ્ટિર્દૃશૌ પાતુ મુખં બ્રહ્માત્મકઃ શ્રુતીઃ ॥ ૭૨॥
ઘ્રાણં ગન્ધાત્મકઃ પાતુ વદનં યજ્ઞસમ્ભવઃ ।
જિહ્વાં વાગીશ્વરઃ પાતુ મુકુન્દો  દન્તસંહતિમ્ ॥ ૭૩॥
ઓષ્ઠં બ્રહ્માત્મકઃ પાતુ પાતુ નારાયણોઽધરમ્ ।
શિવાત્મા ચિબુકં પાતુ કપોલૌ કમલાપ્રભુઃ ॥ ૭૪॥
બિમ્બાત્મા પિઠરં પાતુ કર્ણૌ નાદાત્મકો મમ ।
ભુજૌ ચતુર્ભુજઃ પાતુ કરૌ દૈત્યેન્દ્રમર્દનઃ ॥ ૭૫॥
જ્ઞાનાત્મા હૃદયં પાતુ વિશ્વાત્મા કુચયુગ્મકમ્ ।
મધ્યમં પાતુ સર્વાત્મા પાતુ પીતામ્બરઃ કટિમ્ ॥ ૭૬॥
કુક્ષિં  રક્ષતુ વિશ્વાત્મા બલિભઙ્ગો  વલિત્રયમ્ ।
નાભિં  મે પદ્મનાભોઽવ્યાદ્ગુહ્યં ગુહ્યાર્થબોધકઃ ॥ ૭૭॥
ઊરૂ દામોદરઃ પાતુ જાનુની મધુસૂદનઃ ।
પાદૌ ત્રિવિક્રમઃ પાતુ પાતુ પાદાઙ્ગુલીર્હરિઃ  ॥ ૭૮॥

સર્વાઙ્ગં  સર્વગઃ પાતુ પાતુ રોમાણિ કેશવઃ ।
ધાતૂનાદિહિતઃ પાતુ ભાર્યાં લક્ષ્મીપતિર્મમ ॥ ૭૯॥
પુત્રાન્ વિશ્વકુટુમ્બી મે પાતુ બન્ધૂન્ સુરેશ્વરઃ ।
વિત્તમિન્દ્રાત્મકઃ પાતુ વહ્ન્યાત્મા  શત્રુસંહતેઃ ॥ ૮૦॥
પ્રાણાન્ વાય્વાત્મકઃ પાતુ ક્ષેત્રં વિશ્વમ્ભરાત્મકઃ ।
વરુણાત્મા રસાન્ પાતુ વ્યોમાત્મા હૃદ્ગુહાન્તરમ્ ॥ ૮૧॥
દિવારાત્રૌ હૃષીકેશઃ પાતુ સર્વં જગદ્ગુરુઃ ।
વિષમે સઙ્કટે ચૈવ પાતુ ક્ષેમઙ્કરો મમ ॥ ૮૨॥
સચ્ચિદાનન્દરૂપો મે જ્ઞાનં રક્ષતુ સર્વદા ।
પ્રાચ્યાં રક્ષતુ વિશ્વાત્મા આગ્નેય્યાં જ્ઞાનદીપકઃ ॥ ૮૩॥
યામ્યાં બોધપ્રદઃ પાતુ નૈરૃત્યાં ચિદ્ઘનપ્રભુઃ ।
વિદ્યેશઃ પાતુ વારુણ્યાં વાયવ્યાં ચિન્મયો મમ ॥ ૮૪॥
કૌબેર્યાં વિત્તદઃ પાતુ પાત્ત્વૈશાન્યાં જગદ્ગુરુઃ ।
ઊર્ધ્વં પાતુ જગત્સ્વામી પાત્વધસ્તાત્ પરાત્પરઃ ॥ ૮૫॥
રક્ષાહીનં તુ મે સ્થાનં રક્ષત્વખિલનાયકઃ ।
ઇતીદં કીર્તયેદ્યસ્તુ કવચં દેવપૂજિતમ્ ॥ ૮૬॥
ભવેદ્વાદશમન્ત્રેણ પુરશ્ચર્યા મુનીશ્વર ।
લક્ષસઙ્ખ્યા ભવેત્સોઽપિ આદ્યન્તં પઞ્જરં ન્યસેત્ ॥ ૮૭॥
કિં  વા દ્વાદશમન્ત્રેણ સર્વસ્ય જનયિષ્યતિ ।
ઊરૂદઘ્નજલે સ્થિત્વા હયગ્રીવસ્ય પઞ્જરમ્ ॥ ૮૮॥
જપેદ્વાદશમન્ત્રેણ મણ્ડલાન્તં દૃઢવ્રતઃ ।
સહસ્રં વા તદર્ધં વા ત્રિશતં વા શતં તથા ॥ ૮૯॥
સર્વજ્ઞત્વં લભેત્સદ્યઃ હયગ્રીવ ઇવાપરઃ ।
સત્યં સત્યમહં વક્ષ્યે નાસાધ્યં તસ્ય વિદ્યતે ॥ ૯૦॥
આનન્દસાન્દ્રમાખિલાત્મકમદ્વિતીયં
વિદ્યાનિધિં  વિવિધશોભનહેતુભૂમ્ ।
આરાધયેદ્ધૃદયપઙ્કજમધ્યસંસ્થં

અશ્વોત્તમાઙ્ગમખિલૈરભિવન્દ્યમાનમ્  ॥ ૯૧॥
હેષા યસ્ય ત્રયીઘોષો મન્દુરા ચન્દ્રમણ્ડલમ્ ।
ઘાસો મહાસુરપ્રાણાઃ હયરાણામુપાસ્મહે ॥ ૯૨॥
(શ્રીનારદપુરાણે)
ઇતિ હયગ્રીવપઞ્જરં ૨ સમ્પૂર્ણમ્ ।

